
НӘҖИП ҖИҺАНОВ ИҖАТЫ ҺӘМ XXI ГАСЫР

     XX гасыр татар мәдәнияте елъязмасы​на иң тиз үзгәрүчән гасыр буларак кереп калырдыр, мөгаен. Ул бер үк вакытта кат​лаулы да, мул җимешле дә булды. XX йөз та​тар тарихы, билгеле инде, сәнгатьтә дә киң чагылыш тапты. Бу чорда татар сәнга​те үтә кыю, җете, ачык төсләргә бай бу​луы белән аерылып торды.

     XX гасырда татар мәдәниятендә компо​зиторлык мәктәбе барлыкка килде. Ул, бай​так халыкларның музыка сәнгатьләре белән чагыштырганда, бик күпкә яшь иде, шулай да татар композиторларының әсәрләре халыкара мәйданга чыкты. Бу чор​да татар халкы үз музыкантларын да исемләп белә башлады.

     Нәҗип Җиһанов - XX гасыр татар музыка мәдәниятенең иң зур шәхесләреннән берсе. Ул киңкырлы иҗат иясе иде һәм аның иҗат эшчәнлеге гаять мул җимешләр бирде. Та​тарстан музыка мәдәниятенең бәһәсез энҗеләре - Казан дәүләт консерва​ториясе, М.Җәлил исемендәге Та​тар дәүләт опера һәм балет ака​демия театры, дәүләт симфоник оркестры, Композиторлар берле​ге, консерватория каршындагы урта махсус мәктәп-лицееның барлыкка килүендә, эшләп китү​ендә композитор Нәҗип Җиһановның роле гаять зур булды.

     Татарстаныбызның музыка мәдәниятенә Н.Җиһанов бик көч​ле, күп вакытта хәлиткеч тәэсир ясады, шуңа күрә тарихчыларга аның тормышы һәм иҗатын өй​рәнү бик кызыктыр, дип уйлыйм. Әмма, кызганычка, соңгы еллар​да Нәҗип Җиһанов мирасын өй​рәнү берникадәр сүлпәнәйде, бу өлкәдә билгеле бер дәрәҗәдә торгынлык, бертөрлелек сизелә, дияр идем: сүзләр күп, фәнни якын килеп фикер йөртүләр юк дә​рәҗәсендә аз.

     Композитор Н.Җиһановның му​зыкасы вакыт сынавын узып, бүгенге көндә яңа бер тарихи үлчәмдә милли музыка, классика буларак яши.

     Вакыт узган саен үткәндә кал​ган вакыйгаларга бирелгән бәялә​мәләр хакыйкатькә якынрак була бара. Әмма тарихи хәтернең формалашуы - бик катлаулы һәм озак вакытлы процесс. Бүгенге көндә Н.Җиһановны замандаш, кеше буларак хәтерләүчеләр шак​тый әле. Хатирә-истәлекләр, кызганыч ки, моң иясенең эшчәнлеген бәяләүгә дә йогынты ясый. Дөрес, вакытлар үтү белән, та​рих күренешләрен символлашты​ручы законнар тулы көченә кергәч, аерым-аерым сыйфатлар иләктән иләнеп калачак, киләчәк буыннарның һәммә кешесе өчен бер үк дәрәҗәдә әһәмиятле ка​занышлар гына бәяләнәчәк, дип уйлыйм.

     Бүгенге көндә без XX гасыр милли сәнга​тен гомумиләштереп фикер йөртә алабыз. Әмма теге яки бу хәл-вакыйганы, күренеш​не, шул исәптән художник иҗатын бәялә​гәндә, без, һичшиксез, чорга, мохитка, ху​дожникның яшәү даирәсенә игътибар итәргә тиешбез.

     Композитор Н.Җиһановның иҗатына йо​гынты ясаган өч нәрсә - тарихи чор, милли мәдәният һәм Аурупаның яңа һөнәрмәндлек традицияләре аны совет композиторы, та​тарның моң иясе һәм композитор-оста бу​ларак формалаштыра.
НӘҖИП ҖИҺАНОВ -СОВЕТ КОМПОЗИТОРЫ
     Музыка тарихында, кызганыч ки, совет композиторы феномены махсус өйрәнелмәгән әле. Берәүгә дә сер түгел, совет заманында дәүләт, хакимият мәдәният өлкәсендә төп заказчы булды, аның художниклар иҗатына тыкшыну мөмкинлекләре чикләнмәгән иде.

     Совет хакимиятенә кадәр дә тарихта сәнгатьнең сәясәтне чагылдырган очрак​лары булган. Әмма нәкъ менә совет за​манында сәнгатьне тулысы белән диярлек дәүләт төзегән, калыплаштырган, дияргә мөмкин. Бу чорда мәдәният бары тик ком​мунистик партиягә дан җырларга тиеш булган, хакимият рәссам, язучы, компози​торларга ярдәм иткән булып, аларның иҗатын энәсеннән җебенә кадәр күзәтеп, тикшереп торган. Мәсәлән, композитор​ларга, эшче сыйныфның тантаналы рухын, көрәш һәм төзелеш пафосын чагылдырган катлаулы һәм зур формаларны булдыру юнәлешендә тырышырга, дигән боерык иңдерелгән. Уңышлы үсүче музыкаль сәнгатьнең төп билгеләре булып опера, балет, симфония саналган. Совет респуб​ликаларында мәдәният заманнан артта
калган, дигән кимсетүле рәсми караш яшәп килгән.

     Партия күрсәтмәләре музыка сәнгатендә стиль ясауда да катнашкан. А.Жданов, мәсәлән, 1948 елдагы бер чыгышында: "Бездә эчтәлеге һәм формасы белән, яңгы​рашның нечкәлеге, матурлыгы, музыкаль​леге җәһәтеннән классик әсәрләргә охшаш музыкалар күбрәк иҗат ителсә, бер дә на​чар булмас иде", - дигән. "Заманча музы​када ритм өстенлек итә, музыкальлек ак​сый", - дип дәвам иткән ул фикерен. "...Ни өчен сезнең әсәрләрегездә халык көйләренә бик аз урын бирелә?" - дип тә бәйләнгән ул берәүгә. Бу сүзләр совет за​манында иҗат ирегенең шактый дәрәҗәдә кысылган булуын күрсәтеп, раслап тора, минемчә.

     Композитор Н.Җиһановның иҗаты да, билгеле ки, үз чорына бәйле булган, ул күпмилләтле совет сәнгатенең иң зур казанышларыннан саналган. Аһәңсаз иҗат​та гына түгел, иҗтимагый тормышта да зур нәтиҗәләргә ирешкән, тиз арада җәмгы​ятьнең иҗат тормышына юнәлеш бирү​челәр рәтенә кереп киткән.

     Октябрь инкыйлабы илнең өстен аска әйләндермәсә, татар музыкасы төрекне​кенә охшаш "евро-ислам" музыкаль мәдәниятенең кечерәйтелгән күчермәсе булыр иде, мөгаен. Ә инде композитор Н.Җиһанов дөньяга килмәсә, Татарстан да, күп кенә автономияле милли республика​лар кебек үк, дөньяның музыкаль карта​сында нәни генә бер провинция булып ка​лыр иде. Аһәңсазның музыкаль мәдәният​нең үсеш мөмкинлекләрен дәүләти югары​лыкта күрә, бәяли белүе нәтиҗәсендә генә Казаныбыз Урта Иделнең музыкаль башка​ласына әверелде, дияргә була.

      Советлар хакимлеге үзе юкка чыкса да, композитор Н.Җиһановның музыкасы югалмады. Катгый, кырыс шартларда да мәңге яшь, яңа булып калган ядкәрләр иҗат итә алгач, димәк, бу моң иясе, чын​нан да, зур бәягә лаек түгелме?!

     Н.Җиһанов үз чорын да, мәңгелекне дә бердәй яхшы тоемлый белгән. Ул ике дөнья кешесе булган. Чынбарлыкны бакый дөнья​га якынайтып иҗат итүе белән аһәңсаз үз өстенә икеләтә зур җаваплылык алган.
НӘҖИП ҖИҺАНОВ -ТАТАР КОМПОЗИТОРЫ

     Тарихтан билгеле булганча, татар компо​зиторлары музыкасы, милли мәдәният Аурупаның яңа символик формаларын үзенә ала башлагач, җәдитчелек белән бергә барлыкка килә. Озакта үтми, социа​листик революция татар совет мәдәниятен барлыкка китерә, һәм XX гасырда Шәрекъ мәдәниятләре шулай ук Аурупа тәэсирен кичерсә дә, инкыйлабтан соң без татар һәм Шәрекъ илләре музыка сәнгатьләренең төрлечә үскәнен беләбез.

     Илдәге идеология аһәңсазлар алдында милли үзенчәлекне яңача чагылдыру буры​чын куйган, һәм алар үз иҗатларына яңа формалар кертеп җибәргән.

     Без симфония, яисә операның татар тра​дицион мәдәниятенә хас түгел икәнен бе​ләбез. Шуңа күрә, әгәр дә берәр моң иясе татар милләтенә хас традицияләрне бу жанрлар ярдәмендә чагылдырырга уйласа, аның иҗат җимешенә карата "татарча" яки "татарча түгел" кебек бәяләмәләрне кулла​ну дөрес булмас иде кебек (кызганыч ки, кайчакта татар композиторларының, шул исәптән Н.Җиһановның музыкалары шул рәвешле бәяләнгән). Бу төр әсәрләрдә без татар халкы рухы шәйләнгәнен, шәйләнмәгәнен генә билгели алабыз. Аурупа тибындагы профессиональ музыка​ның "татарчалыгын", яисә "татарча булма​вын" композитор түгел, тарихи дәвер хәл итә, минемчә.

     Композитор Н.Җиһанов татар мәдәнияте өчен гаять әһәмиятле эш башкарган - ул татар музыка​сын халыкара мәйданга чыгар​ган. Аһәңсазның опералары Аурупа илләрендә, Русиянең иң зур театрларында куелган һәм дан казанган. Татарча эчтәлекле, татар телле бу әсәрләр, әлбәттә инде, татар мәдәниятенең көчле йогынтысы нәтиҗәсендә туган. Шулай итеп, Н.Җиһанов музы​касында "татарчалык" ап-ачык булып беленеп тора. Әмма ком​позитор татар тормышыннан сю​жет кору, әсәренә халык җырын кертеп җибәрү белән генә чикләнмәгән, миллилекне нечкә, нәфис итеп, сәнгатьчә матур рәвештә, югары кимәлдә чагыл​дыра, чын осталарча үстерә белгән.

     Композитор Н.Җиһанов -татар халкы тарихын музыкаль театр сәхнәсенә алып чыккан, аның гыйбрәтле сәхифәләрен сәнгать чаралары ярдәмендә калку итеп күрсәткән, татар музыкасының аваз офыкларын киңәйткән шәхес. Аның әсәрләрендә Ауру​па тибындагы татар музыкасы​ның күп кенә стиль модельләре калыплашкан. Ә иң мөһиме -Н.Җиһанов татар музыкасын за​манга яраклаштырган, аны ал​дынгы музыкаль мәдәниятләр белән бер рәткә куйган, алар белән ярышырлык хәлгә ки​тергән, аның алдында үсү мөмкинлекләрен ачкан, бер үк вакытта күп гасырлык милли мәдәният белән дә бәйләнешен саклаган, ныгыткан. Чыннан да, Н.Җиһанов - һәм милли традицияләрне, һәм дөнья казанышларын белгән зур һөнәрмәндлеккә ия композитор.
НӘҖИП ҖИҺАНОВ -ҺӨНӘРМӘНД КОМПОЗИТОР

     Композитор Н.Җиһановның әсәрләре милли музыкада гына түгел, дөнья мәдәни​ятендә дә зур осталык үрнәге булып тора. Аһәңсаз осталык традицияләрен яхшы белгәнгә күрә, татар композиторлык мәктәбенең нигезен салган. Н.Җиһанов классик-романтик традициянең бөтен му​зыкаль язу алымнарын белгән, аларны мил​ли төсмерләр белән баеткан. Композитор үз иҗатында гасырларда сыналган нык һөнәрмәндлеккә таянган. Шуңа күрә Татар​станыбызда Н.Җиһанов төзегән академик музыкаль белем бирү системасы үз зама​нында Урта Иделдә, Урал буенда танылды. Бүген исә ул бөтен ил музыка мәктәпләре арасында һәм чит илләрдә иң абруйлылардан санала.

     Әлбәттә, Н.Җиһанов бик киң колачлы композитор иде. Ул барлык музыкаль жан​рларның үсешенә дә саллы өлеш кертте дияргә була. Композиторның Аурупа тра​дицияләренең академик жанрларында иҗат ителгән әсәрләре, милли аһәңле бул​гангадыр, күрәсең, яңача яңгырый. Н.Җи​һановның әсәрләре - композиторлык оста​лыгына өйрәнүчеләр өчен бер дигән уку әсбабы. Бу аһәңсазның үзеннән дәресләр алган шәхесләр һәм композиторлык серл​әренә аның әсәрләре аша төшенгәннәр бүгенге көндә музыкабызда Җиһанов тра​дицияләрен дәвам итә.

